
তথ্যবিবরণী                                                                                                              নম্বর :  ২৬৭ 
জনপ্রতিনিধিদের সবকিছুর ঊর্ধ্বে জনস্বার্থকে স্থান দিতে হবে

                                      -- আবুল হাসানাত আবদুল্লাহ্

                                               
আগৈলঝাড়া (বরিশাল), ৭ মাঘ (২১ জানুয়ারি):    
 

পার্বত্য চট্টগ্রাম শান্তি চুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ্ বলেছেন, জনগনই সকল ক্ষমতার মূল উৎস। তৃণমূল জনগণের আশা-আকাঙ্ক্ষা তথা সকল প্রত্যাশার অন্যতম কেন্দ্রবিন্দু স্থানীয় সরকার পরিষদ। 
 
আবুল হাসানাত আবদুল্লাহ্‌ আজ বরিশালের আগৈলঝাড়ায় সেরালের নিজ বাসভবন চত্বরে আগৈলঝাড়া উপজেলার গৈলা ইউনিয়ন পরিষদের ইউপি চেয়ারম্যান, সদস্য ও গণ্যমান্য ব্যক্তিবর্গের সাথে এলাকার সার্বিক উন্নয়ন পরিস্থিতি নিয়ে মতবিনিময়কালে এসব কথা বলেন।
 

আবুল হাসানাত আবদুল্লাহ্‌ বলেন, নির্বাচিত জনপ্রতিনিধিদের সবকিছুর ঊর্ধ্বে জনস্বার্থকে স্থান দিতে হবে। নতুন প্রজন্মের জন্য একটি নিরাপদ, সুখী, সুন্দর ও উন্নত-সমৃদ্ধ বাংলাদেশ উপহার দিতে হলে জনপ্রতিনিধিদের সকল প্রকার লোভ-লালসার পরিত্যাগ করে স্ব স্ব দায়িত্ব পালন করতে হবে। তিনি বলেন, প্রধানমন্ত্রী শেখ হাসিনার সরকার সুষম উন্নয়ন নীতিতে বিশ্বাসী। আগৈলঝাড়া উপজেলাসহ বরিশালের প্রতিটি উপজেলায় স্বাস্থ্য, শিক্ষা, কৃষি, বনায়ন, বিদ্যুৎ ও অবকাঠামো খাতে রেকর্ড পরিমাণ উন্নয়ন প্রকল্প বাস্তবায়িত হয়েছে। এসব উন্নয়ন কর্মকাণ্ডের সুফল যাতে তৃণমূলের মানুষ উপভোগ করতে পারে সেজন্য স্থানীয় সরকারের প্রতিনিধিদের সততা, নিষ্ঠা ও আন্তরিকতার সাথে দায়িত্ব পালনের আহ্বান জানান তিনি।

#

মুক্তিযোদ্ধাদের সম্মান করা রাষ্ট্রের দায়িত্ব 

                   -- নৌপরিবহন প্রতিমন্ত্রী

বিরল (দিনাজপুর), ৭ মাঘ (২১ জানুয়ারি):

নৌপরিবহন প্রতিমন্ত্রী খালিদ মাহমুদ চৌধুরী বলেছেন, প্রধানমন্ত্রী শেখ হাসিনা ছাড়া অন‍্য কোনো সরকারপ্রধান বীর মুক্তিযোদ্ধাদের কল‍্যাণে কিছু করেনি।  শেখ হাসিনা বীর মুক্তিযোদ্ধাদের চিকিৎসা, ভ্রমণ এবং ভাতা বৃদ্ধির পাশাপাশি রাষ্ট্রীয় মর্যাদায় দাফনের ব‍্যবস্হা করেছেন। মুক্তিযোদ্ধাদের শেখ হাসিনা ছাড়া কেউ সম্মান করেনি; অথচ এটা তাঁদের প্রাপ‍্য ছিল। রাষ্ট্রের দায়িত্ব ছিল তাঁদের সম্মান করার। অনেকে মুক্তিযোদ্ধা সাইজা ক্ষমতা দখল করেছে, মানুষকে শোষন এবং শাসন করেছে। প্রধানমন্ত্রী মুক্তিযোদ্ধাদের শুধু সম্মান করেননি, আত্মমর্যাদার সহযোগী হিসেবে তাঁদেরকে বাড়ি করে দিচ্ছেন। মুক্তিযোদ্ধাদের দায়িত্বটা প্রধানমন্ত্রী নিজের কাধে নিয়েছেন, দেশকে এগিয়ে নিয়ে যাচ্ছেন।
আজ দিনাজপুরের বিরলে বীর মুক্তিযোদ্ধাদের জন‍্য আবাসন নির্মাণ এবং তাঁদের মাঝে শীতবস্ত্র বিতরণকালে প্রতিমন্ত্রী এসব কথা বলেন। এ সময় অন‍্যান্যের মধ্যে পৌর মেয়র সবুজার সিদ্দিক সাগর ও আওয়ামী লীগ নেতা রমাকান্ত রায় উপস্থিত ছিলেন।
প্রতিমন্ত্রী বলেন, শেখ হাসিনার নেতৃত্বে বাংলাদেশ সোনার বাংলায় পরিণত হচ্ছে। দেশে খাদ‍্য, বস্ত্র, চিকিৎসা, শিক্ষা ও বাসস্থানের অভাব নেই। প্রধানমন্ত্রীর নেতৃত্ব সকল ক্ষেত্রে দেশের সক্ষমতা বেড়েছে। প্রধানমন্ত্রীর দূরদর্শিতা ও সাহসী নেতৃত্বের জন‍্য এসব সম্ভব হয়েছে। প্রধানমন্ত্রী শেখ হাসিনা সাধারণ মানুষের উন্নয়ন ও সামগ্রিক জনগোষ্ঠীর উন্নয়নে কাজ করছেন।
এর আগে প্রতিমন্ত্রী বিরলের ফারাক্কাবাদ ইউনিয়ন স্বাস্থ‍্য ও পরিবার কল‍্যাণ কেন্দ্রের উদ্বোধন করেন।  কেন্দ্রটি নির্মাণে এক কোটি ৪৫ লাখ টাকা ব‍্যয় হয়েছে।
পরে, প্রতিমন্ত্রী বিরলের পাইকপাড়ায় পুরিয়া, বরইল ও ছোট বৈদ‍্যনাথপুর সরকারি প্রাথমিক বিদ‍্যালয়ের নবনির্মিত ভবন উদ্বোধন করেন।
#

বাঘ সংরক্ষণ বিষয়ক চতুর্থ এশিয়া মন্ত্রী পর্যায়ের সম্মেলন                              

বাঘ সংরক্ষণে বিশ্বের বাঘ সমৃদ্ধ দেশগুলোকে ঐক্যবদ্ধভাবে কাজ করতে হবে

                                                                                                    --পরিবেশ মন্ত্রী                                                 
ঢাকা, ৭ মাঘ (২১ জানুয়ারি) :


 পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, বাঘ রক্ষায় বিশ্বের ১৩টি বাঘ সমৃদ্ধ দেশকে ঐক্যবদ্ধভাবে কাজ করতে হবে। তিনি বলেন, বাংলাদেশ সরকার বাঘ সংরক্ষণে দৃঢ় প্রত্যয় নিয়ে কাজ করছে। মন্ত্রী আশা প্রকাশ করেন যে, যৌথ কুয়ালালামপুর বিবৃতি বাস্তবায়ন বাঘের সংখ্যা বৃদ্ধি ও স্থিতিশীল করতে গুরুত্বপূর্ণ ভূমিকা পালন করবে।


পরিবেশ, বন ও জলবায়ু পরিবর্তন মন্ত্রী আজ বাঘ সংরক্ষণ বিষয়ক ৪র্থ এশিয়া মন্ত্রী পর্যায়ের সম্মেলনে তাঁর সরকারি বাসভবন থেকে ভার্চুয়ালি যোগ দিয়ে এসব কথা বলেন। মালয়েশিয়ার পানি, ভূমি ও প্রাকৃতিক সম্পদ মন্ত্রী দাতুক সেরি তাকিউদ্দীন বিন হাসান সম্মেলনে সভাপতিত্ব করেন এবং ভুটান, কম্বোডিয়া, চীন, ভারত, ইন্দোনেশিয়া, লাওস, মিয়ানমার, মালয়েশিয়া, নেপাল, রাশিয়ার মন্ত্রী ও সংসদ সদস্যগণ এবং বাঘ সমৃদ্ধ দেশগুলোর প্রতিনিধিরা সম্মেলনে অংশগ্রহণ করেন।
 
মন্ত্রী বলেন, বাংলাদেশ সরকার অন্যান্য বন্যপ্রাণীসহ আমাদের জাতীয় প্রাণী সংরক্ষণে বেশ কিছু উদ্যোগ নিয়েছে।  জীববৈচিত্র্য, জলাভূমি, বন ও বন্যপ্রাণী সংরক্ষণ এবং উন্নতির জন্য সংবিধানে একটি নতুন ধারা সংযোজন করা হয়েছে। এছাড়া বন্যপ্রাণী (সংরক্ষণ ও নিরাপত্তা) আইন, ২০১২-এ বাঘ শিকারের জন্য ২-৭ বছরের কারাদণ্ড এবং ১ মিলিয়ন টাকা জরিমানার বিধান রয়েছে।  তিনি বলেন, বাংলাদেশ সরকার জাতীয় বাঘ পুনরুদ্ধার কর্মসূচি (২০১৭-২০২২) এবং দ্বিতীয় প্রজন্মের বাংলাদেশ টাইগার অ্যাকশন প্ল্যান (২০১৮-২০২৭) বাস্তবায়ন করছে যার মধ্যে রয়েছে বাঘ জরিপ;  জেনেটিক অধ্যয়ন;  সুন্দরবনের অভ্যন্তরে ড্রোন দ্বারা স্মার্ট টহল ও পর্যবেক্ষণ ইত্যাদি । এছাড়া,  সুন্দরবন ও বেঙ্গল টাইগারের সুরক্ষা ও সংরক্ষণ নিশ্চিত করতে বন বিভাগের কর্মকর্তা-কর্মচারীদের পাশাপাশি স্থানীয় সম্প্রদায়ের জন্য সক্ষমতা বৃদ্ধির কর্মসূচি বাস্তবায়ন করা হচ্ছে।

 
 মন্ত্রী আরো বলেন, বাঘ মানব সংঘাত প্রশমিত করতে বাংলাদেশ সরকার ভিলেজ টাইগার রেসপন্স টিম (ভিটিআরটি), কো-ম্যানেজমেন্ট কমিটি (সিএমসি) এবং কমিউনিটি পেট্রোল গ্রুপ (সিপিজি) গঠন করে স্থানীয় জনগোষ্ঠীকে বাঘ সংরক্ষণ কার্যক্রমে নিয়োজিত করেছে। বন্যপ্রাণী শিকার ক্ষতিপূরণ বিধিমালা, ২০২১-এ বাঘের হাতে নিহত ব্যক্তির জন্য ৩ লাখ টাকা পর্যন্ত ক্ষতিপূরণ দেওয়ার বিধান রয়েছে। শাহাব উদ্দিন বলেন, বন্যপ্রানী সংরক্ষণে ভারতের সাথে আমরা সহযোগিতা জোরদার করেছি এবং ২০১১ সালে সুন্দরবনের রয়েল বেঙ্গল টাইগার সংরক্ষণের জন্য একটি প্রটোকল স্বাক্ষর করেছি।

 
উল্লেখ্য, বাঘ সংরক্ষণে ১৯-২১ জানুয়ারি ২০২২ আয়োজিত ৪র্থ এশিয়া মন্ত্রী পর্যায়ের সম্মেলনে বন্য বাঘের সংখ্যা এবং এর শিকার স্থিতিশীল করার পাশাপাশি বাঘের সুরক্ষা নিশ্চিত করা এবং বাঘের আবাসস্থলের অবক্ষয় রোধ করার বিষয়ে সিদ্ধান্ত গ্রহণ করা হয়েছে। সম্মেলনে বাঘ ও এর শিকার এবং আবাসস্থল রক্ষার জন্য আধুনিক প্রযুক্তি ব্যবহার করার সিদ্ধান্ত দেওয়া হয়েছে। এ বিষয়ে স্টেকহোল্ডারদের সক্ষমতা বৃদ্ধি করার সিদ্ধান্ত গ্রহণ করা হয়েছে এবং পারস্পরিক জ্ঞান বিনিময়ের জন্য একটি প্ল্যাটফর্ম তৈরি করা এবং বাঘ সংরক্ষণের জন্য আন্তঃসীমান্ত এবং দ্বিপাক্ষিক সহযোগিতা বৃদ্ধি করার বিষয়ে অংশগ্রহণকারীরা ঐকমত্য হয়েছে।
#
দীপংকর /সাহেলা/রাহাত/মোশারফ/শামীম/২০২২/২০০০ ঘণ্টা
তথ্যবিবরণী                                                                                                                  নম্বর :২৬৪ 
সন্ধ্যার পরে নদী থেকে কোনোক্রমেই বালু উত্তোলন করা যাবে না
                                                 --পানিসম্পদ প্রতিমন্ত্রী

চট্টগ্রাম, ৭ মাঘ (২১ জানুয়ারি) :

  
পানিসম্পদ প্রতিমন্ত্রী জাহিদ ফারুক বলেছেন, সন্ধ্যার পরে নদী থেকে কোনোক্রমেই বালু উত্তোলন করা যাবে না। নদী বা খাল রক্ষায় সবাইকে সচেতন হতে হবে। নদী বা খাল ক্ষতিগ্রস্ত হলে এর নেতিবাচক প্রভাব সবার উপরে পড়বে। এই এলাকায় জলাবদ্ধতার একমাত্র কারণ খাল ভরাট ও দখল। দখলকৃত খাল উদ্ধার করে এর নাব্যতা ফিরিয়ে আনা হবে।


আজ চট্টগ্রাম জেলার কর্ণফুলি উপজেলার চট্টগ্রাম-কক্সবাজার হাইওয়ে পার্শ্ববর্তী মইজ্জার টেক এলাকার শিকলবাহা-চৌমুহনী-নয়াহাট লেইঙ্গা খাল এর পুনঃখনন কাজ পরিদর্শনকালে প্রতিমন্ত্রী এসব কথা বলেন।
 
পরিদর্শনকালে চট্টগ্রাম পূর্বাঞ্চলের প্রধান প্রকৌশলী মোঃ রমজান আলী প্রমাণিক, উপজেলা নির্বাহী কর্মকর্তাসহ আওয়ামী লীগ ও এর অঙ্গসংগঠনের নেতাকর্মীরা উপস্থিত ছিলেন।


পরে প্রতিমন্ত্রী কক্সবাজার জেলার পানি উন্নয়ন বোর্ডের (পাউবো) কলোনিতে নবনির্মিত বঙ্গবন্ধুর ভাষ্কর্য উদ্বোধন করেন এবং সমুদ্র সৈকতের কবিতা চত্বর এলাকায় সমুদ্রতীর ভাঙন পরিদর্শন করেন। এসময় কক্সবাজার সদরের সংসদ সদস্য সাইমুম সরওয়ার কমল, পানি উন্নয়ন বোর্ডের (পাউবো) মহাপরিচালক প্রকৌশলী ফজলুর রশিদ ও কক্সবাজারের জেলা প্রশাসক মোঃ মামুনুর রশীদ উপস্থিত ছিলেন।
#
গিয়াস/সাহেলা/রাহাত/মোশারফ/শামীম/২০২২/২০০০ ঘণ্টা
তথ্যবিবরণী                                                                                                                                 নম্বর: ২৬৩
বিএনপি’র বিদেশে লবিস্ট নিয়োগের সুনির্দিষ্ট তথ্য-প্রমাণ সরকারের কাছে রয়েছে

                                                                    --- তথ্য ও সম্প্রচার মন্ত্রী

চট্টগ্রাম, ৭ মাঘ (২১ জানুয়ারি) : 

তথ্য ও সম্প্রচার মন্ত্রী এবং বাংলাদেশ আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘দেশের বিরুদ্ধে বিএনপি’র বিদেশে লবিস্ট নিয়োগের সুনির্দিষ্ট তথ্য প্রমাণ সরকারের কাছে আছে। নয়াপল্টন অফিসের ঠিকানা দিয়ে তারা লবিস্ট ফার্মের সাথে চুক্তি করেছে। এ কাজের জন্য কিভাবে অর্থ বাংলাদেশ থেকে গেল সেগুলোর তদন্ত ও দেখভাল সরকারের যে সমস্ত বিভাগ ও দপ্তর করে, তাদেরকে ইতিমধ্যে সেগুলো জানানোর জন্য পররাষ্ট্র মন্ত্রণালয়ের পক্ষ থেকে উদ্যোগ নেয়া হয়েছে।’
আজ চট্টগ্রাম সার্কিট হাউজ মিলনায়তনে চট্টগ্রাম বিশ্ববিদ্যালয় সাংবাদিক সমিতি নেতৃবৃন্দের সাথে মতবিনিময় শেষে সাংবাদিকদের প্রশ্নের জবাবে সম্প্রচারমন্ত্রী এসব কথা বলেন।

ড. হাছান বলেন, ‘যে ১২টি মানবাধিকার সংগঠন জাতিসংঘ শান্তিরক্ষা মিশন থেকে র‌্যাবকে বাদ দিতে চিঠি লিখেছে সেখানে দুই-তিনটি ছাড়া বাকিগুলো নামসর্বস্ব, এগুলোর নাম আমরাও আগে শুনিনি, আপনারাও শুনেছেন কিনা আমার জানা নেই। এই চিঠি দিয়েছে গত বছরের ৮ই নভেম্বর, দুই মাসের বেশি সময় অতিক্রান্ত হওয়ার পর এটি হঠাৎ মিডিয়ায় কেন নিয়ে আসা হলো? এটির পেছনে রাজনৈতিক উদ্দেশ্য আছে।’
ড. হাছান মাহ্‌মুদ বলেন, বিএনপি ধারাবাহিকভাবে বাংলাদেশের বিরুদ্ধে ষড়যন্ত্র করছে। লবিস্ট ফার্ম নিয়োগ করে, তাদের অবৈধ অর্থ লবিস্ট ফার্মে লগ্নি করে, দেশের ভাবমূর্তি ক্ষুণ্ন করার জন্য, রপ্তানি বাণিজ্য বাধাগ্রস্ত করার জন্য, দেশের সমৃদ্ধি-প্রবৃদ্ধি বাধাগ্রস্ত করার জন্য বিএনপি দেশের বিরুদ্ধে ষড়যন্ত্র করছে। 

‘প্রকৃতপক্ষে জনগণের ওপর বিএনপির কোনো আস্থা নেই, তাই তারা ষড়যন্ত্রের পথটাই বেছে নিয়েছে এবং বিদেশে লবিস্ট ফার্ম নিয়োগ সেই ষড়যন্ত্রের অন্যতম প্রধান হাতিয়ার’ উল্লেখ করে তথ্যমন্ত্রী বলেন, ‘একটি রাজনৈতিক দল দেশের বিরুদ্ধে যখন এ ধরনের ষড়যন্ত্র করে, তারা দেশে রাজনীতি করার অধিকার রাখে কিনা সেই প্রশ্নই এসে দাঁড়ায়।’
তথ্য ও সম্প্রচার মন্ত্রী বলেন, ‘বিএনপি দেশ থেকে অবৈধভাবে অর্থ পাচার করে, বিদেশের বিভিন্ন জায়গা থেকে অর্থ পাঠিয়ে বাংলাদেশকে বিদেশের সামনে ভুলভাবে তুলে ধরার জন্য, সার্বিকভাবে বাংলাদেশের মানুষ এবং রাষ্ট্রকে হেয় প্রতিপন্ন করার জন্য যে লবিস্ট ফার্ম নিয়োগ করেছে সেটি যখন পররাষ্ট্র প্রতিমন্ত্রী শাহরিয়ার আলম সংসদে বললেন, এরপর থেকে বিএনপির গাত্রদাহ শুরু হয়েছে। কয়েকদিন বিএনপি নিশ্চুপ ছিল কারণ কেউ যখন অপরাধ করে, তার অপকর্মগুলো যখন প্রকাশ পায়, তখন কি বলবে খেই হারিয়ে ফেলে। বিএনপিও কয়েকদিন নিশ্চুপ ছিল, কারণ কি বলবে খেই হারিয়ে ফেলেছিল তারা।’
সাংবাদিকদের উদ্দেশে ড. হাছান মাহ্‌মুদ বলেন, ‘আপনারা জানেন বিএনপি যুক্তরাষ্ট্রে অবস্থানরত নেতাদের মাধ্যমে প্রধানমন্ত্রীর আইসিটি বিষয়ক উপদেষ্টা সজিব ওয়াজেদ জয়কে হত্যা করার জন্য এফবিআই-এর এজেন্ট ভাড়া করেছিল। এফবিআই’র সেই এজেন্টকে পরবর্তীতে যুক্তরাষ্ট্রে জিজ্ঞাসাবাদ করা হয়েছে, তাকে বিচারের মুখোমুখি দাঁড় করানো হয়েছে। বিএনপি নেতা আসলাম চৌধুরী ইসরায়েলি এজন্টের সাথে বৈঠক করেছিলেন, সে বৈঠকের ছবি পত্রপত্রিকায় প্রকাশিত হয়েছিল। যুদ্ধাপরাধীদের বিচার বন্ধ করানোর জন্য বিএনপি-জামাত লবিস্ট নিয়োগ করেছিল। বিএনপি কি এগুলো অস্বীকার করতে পারবে ? তাদের অপকর্ম যখন আজকে বেরিয়ে এসেছে তখন তারা শাক দিয়ে মাছ ঢাকার জন্য আবোল-তাবোল বকছে, এর বেশি কিছু নয়।’
নির্বাচন কমিশন গঠন নিয়ে যে আইন করা হচ্ছে সেটা জনপ্রত্যাশা পূরণ করবে না - টিআইবি’র এমন বক্তব্যের বিষয়ে সাংবাদিকদের তথ্যমন্ত্রী বলেন, ‘নির্বাচন কমিশন গঠন এবং গঠনের লক্ষ্যে রাষ্ট্রপতির সংলাপে বেশিরভাগ রাজনৈতিক দল একটা আইন করার কথা বলেছেন। সেই প্রেক্ষিতে সরকার একটি আইন করার উদ্যোগ নিয়েছে, পুরো বিষয়টা হচ্ছে রাজনৈতিক। টিআইবি কাজ করে দুর্নীতি নিয়ে, এটির সাথে তো দুর্নীতির কোনো সম্পর্ক নাই। রাজনৈতিক ইস্যুতে বিবৃতি দিয়ে টিআইবি প্রমাণ করেছে তারা রাজনৈতিক উদ্দেশ্যে কাজ করে। টিআইবি’র এই বিবৃতির সাথে বিএনপির বিবৃতির মিল আছে। এতে প্রমাণিত হয় টিআইবি রাজনীতির ক্রীড়নক হিসেবে অনেক সময় কাজ করে। রাজনৈতিক ইস্যুতে টিআইবির বিবৃতি দেখে আমি নিজেও আশ্চর্য হয়েছি।’
এসময় চট্টগ্রাম উত্তর জেলা আওয়ামী লীগের সহসভাপতি আবুল কাশেম চিশতি, রাঙ্গুনিয়া উপজেলা পরিষদের সাবেক চেয়ারম্যান মুহাম্মদ আলী শাহ, চট্টগ্রাম বিশ্ববিদ্যালয় সাংবাদিক সমিতির সভাপতি ইমরান হোসেন ও সাধারণ সম্পাদক মনওয়ার রিয়াদ মুন্না এবং সমিতির সদস্যবৃন্দ উপস্থিত ছিলেন। 

#
আকরাম/রাহাত/মোশারফ/আব্বাস/২০২২/১৯০০ ঘণ্টা

তথ্যবিবরণী                                                                                                            নম্বর: ২৬২ 
কোভিড-১৯ সংক্রান্ত সর্বশেষ প্রতিবেদন 

ঢাকা, ৭ মাঘ (২১ জানুয়ারি) : 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গতকাল বৃহস্পতিবার সকাল ৮টা থেকে শুক্রবার সকাল ৮টা পর্যন্ত ২৪ ঘণ্টায় দেশে ১১ হাজার ৪৩৪ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ২৮ দশমিক ৪৯ শতাংশ। এ সময় ৪০ হাজার ১৩৪ জনের নমুনা পরীক্ষা করা হয়েছে।  
গত ২৪ ঘণ্টায় মারা গেছেন ১২ জন। এ পর্যন্ত ২৮ হাজার ১৯২ জন করোনায় মৃত্যুবরণ করেছেন। করোনাভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৫৫ হাজার ৫৯৭ জন।

তথ্যবিবরণী                                                                                                            নম্বর: ২৬১

জাতীয় বিশ্ববিদ্যালয়ের সব পরীক্ষা স্থগিত

ঢাকা, ৭ মাঘ (২১ জানুয়ারি) : 
সরকারি নির্দেশনা মোতাবেক জাতীয় বিশ্ববিদ্যালয়ের সব ধরনের পরীক্ষা স্থগিত ঘোষণা করা হয়েছে। স্থগিত সব পরীক্ষার সংশোধিত তারিখ ও সময় সংশ্লিষ্ট সকলকে পরবর্তীতে জানানো হবে।  

আজ জাতীয় বিশ্ববিদ্যালয়ের এক সংবাদ বিজ্ঞপ্তিতে এ তথ্য জানানো হয়েছে।

#

আতাউর/রাহাত/মোশারফ/আব্বাস/২০২২/১৯২৯ ঘণ্টা 

তথ্যবিবরণী                                                                                                                        নম্বর : ২৬০

করোনাভাইরাস বিস্তাররোধে মন্ত্রিপরিষদ বিভাগের নতুন নির্দেশনা

ঢাকা, ৭ মাঘ (২১ জানুয়ারি) :


করোনাভাইরাস বিস্তাররোধে আজ ২১ জানুয়ারি হতে সার্বিক কার্যাবলি ও চলাচলে বিধি-নিষেধ আরোপ করে নতুন নির্দেশনা জারি করেছে মন্ত্রিপরিষদ বিভাগ।

নির্দেশনাসমূহ হলো :

· ২১ জানুয়ারি ২০২২ থেকে ৬ ফেব্রুয়ারি ২০২২ পর্যন্ত সকল স্কুল, কলেজ ও সমপর্যায়ের শিক্ষা প্রতিষ্ঠান বন্ধ থাকবে;

· বিশ্ববিদ্যালয়গুলো নিজ নিজ ক্ষেত্রে অনুরুপ ব্যবস্থা গ্রহণ করবে;

· সামাজিক, রাজনৈতিক, ধর্মীয় ও রাষ্ট্রীয় অনুষ্ঠানে ১০০ জনের বেশি সমাবেশ করা যাবে না। এসব ক্ষেত্রে যারা যোগদান করবেন, তাদের অবশ্যই টিকাসনদ অথবা ২৪ ঘন্টার মধ্যে পিসিআর সার্টিফিকেট আনতে হবে;

· সরকারি-বেসরকারি অফিস, শিল্পকারখানাসমূহের কর্মকর্তা ও কর্মচারীদের টিকাসনদ গ্রহণ করতে হবে। সংশ্লিষ্ট কর্তৃপক্ষ এ বিষয়ে দায়িত্ব বহন করবে;

· বাজার, শপিংমল, মসজিদ, বাসস্ট্যান্ড, লঞ্চঘাট ও রেলস্টেশনসহ সবধরণের জনসমাবেশে অবশ্যই মাস্ক ব্যবহারসহ যথাযথ স্বাস্থ্যবিধি অনুসরণ করতে হবে; এবং

· বিষয়টি স্থানীয় প্রসাশন ও আইনশৃঙ্খলা রক্ষাকারী বাহিনী  মনিটর করবে।    


আজ মন্ত্রিপরিষদ বিভাগ এক প্রজ্ঞাপনের মাধ্যমে এ নির্দেশনা জারি করে। 

